
					ఈ పుట అచ్చుదిద్దబడ్డది

సతిచూపుఁ బతిచూపు సరసతఁ జూపు - రతిరూపు రతిమనోరమణుని రూపు

నెలమి నొండొరులు మే నెఱుఁగరాకుండఁ - గళలంట దాఁకినగతిఁ గొంతసేపు

వెలసె నంతట రఘువీరకుంజరుఁడు - చెలికేలుఁగెందమ్మి చెలువునఁ బట్టి

యొండొరు ల్పులకించి యొక్కపీఠమున - నుండి హోమము సేయుచుండిరి ప్రీతి

ఉరుపయోధన్య నాయూర్మిళాకన్యఁ - గరము సంప్రీతి లక్ష్మణకుమారునకు

వలనొప్పు నాకుశధ్వజకూఁతులందు - నలినాయతాక్షి మాండవి భరతునకు

నత్రిజబింబాస్య యగు శ్రుతకీర్తి - శత్రుఘ్నునకు నిచ్చె జనకుండు ప్రీతి!

నిగమోక్తవిధినిఁ బాణిగ్రహణములు - తగిలి కావించి రాదశరథాత్మజులు!2250

తలఁబ్రాలు వోసి రందఱు లాజహోమ - ములు దీర్చి కాంచిరి మునులదీవనలు

దివినుండి ఘోషించె దేవదుందుభులు - భువినిండ వర్షించె బుష్పవర్షములు ;

అప్పు డానందించి రఖిలదేవతలు - నప్పు డానందించి రఖిలసన్మునులు;

పాడిరి గంధర్వసతు లుత్సహించి - యాడిరి సంప్రీతి నమరకన్యకలు;

అపుడు వసిష్ఠుఁ డాయవనీశసుతుల - నుపమింప వైవాహికోక్తమైనట్టి

హోమాంతమున వారి యుచితకృత్యములు - నేమంబుతో నగ్ని నెఱిఁ బ్రదక్షిణము

సేయించి సప్తర్షిసేవ లొనర్చి - యాయతంబుగ దీక్ష నలరుచు నపుడు

కూర్చుండి రందఱు కుదురుగా నందు; నేర్చుచు మౌనులు నెసఁగు భూసురులు!

సరగున నందఱు సంతోష మెసఁగ - పరఁగ దీవన లిచ్చి పరమపావనుల

శుభలక్షణంబుగా సుందరీజనుల - విభవసమృద్ధిగా విలసిల్లి నప్పు
2260

డాయతంబుగ దీక్ష నలరి మోదమునఁ - జేయించి మఱునాఁడు చెలఁగి సదస్సు

గావించి సంతోషకలితులై యపుడు - దీవించి రందఱు దివ్యచిత్తములఁ;

దెఱఁగొప్పఁగాఁ బెండ్లి దినములు నాల్గు - నెఱయ నిత్తెఱఁగున నిండియుండుటయు.

అన్నిశోభనములు నన్నితేజముల - కన్నులపండువుగాఁ జూచి ప్రీతిఁ

దరణివంశాధీశు దశరథాధీశు - శరధిసన్నిభశీలు జనకభూపాలు

వెఱవొప్ప దీవించి, వేడ్క వా రనుప - నరిగెఁ గౌశికుఁడు హిమాచలంబునకు;

నప్పుడు మిథిలేశుఁ డానందకేళి - నుప్పొంగి నిజవిభవోన్నతి మెఱసి

ధరణీశులకుఁ జాలఁ దద్ద్రాజయుగము - వరభూషణంబులు వస్త్రంబు లొసఁగఁ

దమదేశములకును దగఁ జనిరంతఁ; - గ్రమమున నర్థాంగణముల కెల్ల

నపరిమిత ద్రవ్య మట యిచ్చి పనిచి - నృపయుగ్మ మొప్పెను నెనగొప్పఁగాను;
2270

గరమొప్ప బుద్ధులు గఱపి కూఁతులకు - వరరత్నభూషణావళులు విచిత్ర

చిత్రాంబరములు దాసీజనంబులును - నేత్రోత్సవంబుగా నెమ్మితో నొసఁగి

కరిరథహయభటగణభూషణాదు - లరణంబుగాఁ దనయల్లుండ్ర కిచ్చి.

యావసిష్ఠాదిసంయములకు దశర - థావనీశునకు ననర్ఘ్యమాణిక్య

		 ఈ పేజీలో చివరి మార్పు 1 జనవరి 2024న 10:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

